
ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
___________________ 2016 թվականի N –Ն
ԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Համաձայն «Պետական կենսաթոշակների մասին» Հայաստանի Հանրապետության օրենքի 36-րդ և 44-րդ հոդվածների և «Իրավական ակտերի մասին» Հայաստանի Հանրապետության օրենքի 70-րդ հոդվածի 1-ին մասի` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5-ի «Կենսաթոշակ վճարելու կարգը հաստատելու մասին» N 670-Ն որոշման (այսուհետ՝ Որոշում) N 1 հավելվածում.

1) լրացնել հետևյալ բովանդակությամբ նոր 9.1-ին կետով.

«9.1 Կենսաթոշակառուի մահվան դեպքում տրվող թաղման նպաստը, ինչպես նաև կենսաթոշակառուի մահվան պատճառով չվճարված կենսաթոշակի, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարները անկանխիկ եղանակով վճարելու առանձնահատկությունները սահմանվում է պայմանագրով:

2. Որոշման  N 2 հավելվածում.
1) 1.2.1-րդ ենթակետը «կենսաթոշակառուի» բառից հետո լրացնել «կամ շահառուի» բառերը.

2) 1.2.2 կետը շարադրել հետևյալ խմբագրությամբ.

«1.2.2. պատվիրատուի տրամադրած տվյալների հիման վրա շահառուի անվամբ անվճար բացել բանկային հաշիվ և այդ հաշվում մուտքագրել կենսաթոշակառուի մահվան դեպքում տրվող թաղման նպաստը, ինչպես նաև կենսաթոշակառուի մահվան պատճառով չվճարված կենսաթոշակի, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարները: Ընդ որում, կողմերն անվերապահորեն ընդունում են, որ շահառուն ավանդատուի (հաշվետիրոջ) իրավունքներ է ձեռք բերում Հայաստանի Հանրապետության քաղաքացիական օրենսգրքի 910-րդ հոդվածի համապատասխան՝ դիմողի անվամբ բանկային հաշիվ բացելու համար անհրաժեշտ տվյալները և վճարման ենթակա գումարն ստանալու օրվան հաջորդող օրվանից հետո բանկին այդ իրավունքների վրա հիմնված առաջին իսկ պահանջը բանկ ներկայացնելու դեպքում՝ պահանջ ներկայացնելու ժամանակ, եթե պատվիրատուի ներկայացրած տվյալները համապատասխանում են դիմողի ներկայացրած տվյալներին:»:
3)  2.3.1-ին ենթակետում «կենսաթոշակառուի» բառը փոխարինել «կենսաթոշակառուի կամ շահառուի (եթե շահառուն բանկում արդեն ունի իր անունով բացված բանկային հաշիվ)» բառերով.
4) 2.3.7-րդ ենթակետը շարադրել հետևյալ խմբագրությամբ.
«2.3.7. կենսաթոշակառուի մահվան դեպքում տրվող թաղման նպաստը, ինչպես նաև կենսաթոշակառուի մահվան պատճառով չվճարված կենսաթոշակի, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարները սույն պայմանագրի 1.2.2-րդ կետում նշված դեպքում շահառուի բանկային հաշվում մուտքագրել ոչ ուշ, քան այդ դրամական միջոցների ընդունման օրվան հաջորդող օրվանից հետո սույն պայմանագրի 1.2.2-րդ կետում նշված պահանջը դիմողի կողմից բանկ ներկայացվելը.»:
5) լրացնել հետևյալ բովանդակությամբ 2.3.8-րդ ենթակետով.
«2.3.8. պատվիրատուին տրամադրել այն անձանց տվյալները, ովքեր սույն պայմանագրի 1.2.2-րդ կետով սահմանված՝ շահառուի անվամբ բանկային հաշիվ բացելու համար անհրաժեշտ տվյալները և վճարման ենթակա գումարը ստանալու օրվան հաջորդող 12 ամսվա ընթացքում բանկ չեն ներկայացրել 1.2.2-րդ կետում նշված պահանջը:».

6) լրացնել հետևյալ բովանդակությամբ 2.4.6-րդ ենթակետով.
«2.4.6. կատարողի հետ փոխհամաձայնեցված կարգով և ժամկետներում շահառուի անվամբ բանկային հաշիվ բացելու համար անհրաժեշտ տեղեկատվությունը ներկայացնել կատարողին:».
7) 3-րդ բաժնի 2-րդ պարբերությունը շարադրել հետևյալ խմբագրությամբ.
«Սույն պայմանագրի 1.2.2-րդ ենթակետում նշված դեպքում կատարողը շահառուի անվամբ բանկային հաշիվ բացելու և գումարները շահառուին կանխիկ վճարելու համար ծառայությունների վարձավճար (կանխիկացման վճար) չի գանձում:». 
8) լրացնել հետևյալ բովանդակությամբ 5.5-րդ կետով.
«5.5. Սույն պայմանագրով՝ պատվիրատուի տրամադրած տվյալների հիման վրա դիմողի անվամբ անվճար բանկային հաշիվ բացելուն, սպասարկելուն վերաբերող և դրանց հետ կապված` սույն պայմանագրով սահմանված մյուս կարգավորումները կիրարկվում են (ուժի մեջ են մտնում) կողմերի միջև լրացուցիչ համաձայնագիր կնքվելուց հետո՝ համաձայնագրում նշված ժամկետից:».

9) հավելվածի պայմանագրի օրինակելի ձևի N 1 հավելվածի 2-րդ և 3-րդ կետերը «Կենսաթոշակառուի» բառից հետո լրացնել «կամ շահառուի (եթե շահառուն բանկում արդեն ունի իր անունով բացված բանկային հաշիվ)» բառերով:
3. Սույն որոշումն ուժի մեջ է մտնում պաշտոնական հրապարակման օրվան հաջորդող 10-րդ օրվանից:
ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)

Ներկայացվող նախագիծը միտված է ՀՀ պետական բյուջեի ծախսերի արդյունավետության բարձրացմանը և մատուցվող ծառայությունների որակի բարձրացմանը:

1.1. Կարգավորման հարաբերությունների ներկա վիճակը և առկա խնդիրները

ՀՀ կառավարության 2011 թվականի մայիսի 5-ի N 670-Ն որոշմամբ սահմանված է  կենսաթոշակի վճարման կարգը:

Կենսաթոշակի գումարը վճարվում է կանխիկ կամ անկանխիկ եղանակով՝ ամսական պարբերականությամբ ձևավորվող վճարման ցուցակների հիման վրա:

Նույն մեխանիզմն է գործում նաև կենսաթոշակառուի մահվան դեպքում տրվող թաղման նպաստի, ինչպես նաև կենսաթոշակառուի մահվան պատճառով չվճարված կենսաթոշակի, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարների դեպքում:
Ներկայում, վերը նշված գումարները գրեթե 95 տոկոսով վճարվում են կանխիկ եղանակով, որի համար ՀՀ պետական բյուջեից վճարվում է 1 տոկոս միջնորդավճար (ծառայությունների վճար):

2015 թվականին կանխիկ եղանակով վճարվել է շուրջ 4.1 մլրդ. դրամ թաղման նպաստի գումար: Ըստ այդմ, պետական բյուջեից, որպես ծառայությունների վճար, ծախսվել է շուրջ շուրջ 41 մլն. դրամ:

Մայրության և երեխայի ծննդյան միանվագ նպաստների շրջանակներում ներդրման փուլում է նպաստի անկանխիկ վճարման նոր կարգ: Մասնավորապես, բանկը կարող է շահառուի վերաբերյալ լիազոր մարմնի տրամադրած տվյալների հիման վրա շահառուի անվամբ անվճար բացել ավանդային հաշիվ և այդ hաշիվ մուտքագրել մայրության և երեխայի ծննդյան միանվագ նպաստների գումարը:
Սա թույլ կտա ամսական պարբերականությամբ իրականացվող վճարումների փոխարեն գումարը շահառուին փոխանցել ավելի սեղմ ժամկետում՝ 5-օրյա ժամկետում:
Հաշվի առնելով նոր ընթացակարգի հարմարավետությունը՝ այն էապես կնպաստի անկանխիկ վճարումների տեսակարար կշիռն ավելացնելուն:
Հարկ է նկատի ունենալ, որ խնդրո առարկա  ծառայությունները բանկերը մատուցելու են անվճար:

1.2. Առկա խնդրի առաջարկվող լուծումը

Հաշվի առնելով վերը նշվածը՝ առաջարկվում է համապատասխան փոփոխություններ կատարել Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ:
2. Կարգավորման առարկան

Ներկայացվող նախագծով առաջարկվում է սահմանել, որ կենսաթոշակառուի մահվան դեպքում տրվող թաղման նպաստի, ինչպես նաև կենսաթոշակառուի մահվան պատճառով չվճարված կենսաթոշակի, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարները կարող են վճարվել շահառուի` տարածքային բաժին ներկայացված փաստաթղթերի հիման վրա բանկում նրա անվամբ անվճար բացված բանկային  հաշվին փոխանցելու միջոցով:

Ելնելով վերոգրյալից՝ համապատասխան փոփոխություններ են կատարվում նաև բանկերի հետ կնքվող պայմանագրի օրինակելի ձևում:

Ընդ որում, վերոնշյալ ընթացակարգով վճարումներ կարող են իրականացվել բանկի հետ լրացուցիչ համաձայնագիր կնքելու դեպքում:

3. Իրավական ակտի կիրառման դեպքում ակնկալվող արդյունքը

Իրավական ակտի կիրառման արդյունքում կաճի կենսաթոշակառուի մահվան դեպքում տրվող միանվագ գումարների՝ անկանխիկ վճարումների տեսակարար կշիռը, էապես կնվազեցնի նշված գումարները շահառուին տրամադրելու փոխհարաբերություններում կոռուպցիոն ռիսկերը, միաժամանակ, հնարավորություն կտա ՀՀ պետական բյուջեով կենսաթոշակների և այլ դրամական վճարների վճարման ծառայությունների համար հատկացված միջոցներից խնայել՝ մինչև 40 մլն. դրամ:
ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:
ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:

